Að höggva í þá er hlífa ætti.

Föstudaginn 15. júní 2012 fór ég til sérfræðilæknis míns, sem fylgist með sambúð minni við Parkinsonveikina. En vegna góðrar heilsu minnar var heilt ár liðið síðan ég var síðast í eftirliti.  Þegar ég kom heim, varð mér  litið á reikninginn sem ég hafði borgað, því ég hafði tilfinningu fyrir því að ég hefði ekki átt að borga tæpar fimm þúsund krónur fyrir stutt spjall við læknirinn. Ég tók því fram reikninginn frá Læknasetrinu og skoðaði hann.

ins og sjá má af reikningnum hérna til hliðar, setur Læknasetrið inn sérstakt gjald sem þeir kallar "Komu og umsýslugjald". Þetta sérstaka gjald er kr. 2.700, sem sjúklingur greiðir að fullu. Þetta gjald er utan reikniþátta fyrir þjónustu læknisins og tekið skal fram að á engan hátt er hér verið að kvarta undan þjónustu þess læknis sem þarna um ræðir. Útreikningurinn fyrir þjónustu læknisins er fyrir neðan gjald Læknasetursins, skilgreindur með einingafjölda og einingaverði, ásamt skiptingu milli sjúkratrygginga og sjúklings.

Á læknasetrinu var reynt að halda því fram að þetta gjald væri til læknisins. Það passar ekki því gjaldið er óskilgreind fyrsta færsla á reikningi Læknasetursins. Leiða má líkur að því að þetta gjald færist sem greiðsla viðkomandi læknis fyrir aðstöðuleigu í Læknasetrinu og lækki þannig leigugjald læknisins. Þessi greiðsla er óumdeilt beingreiðsla sjúklings til viðkomandi læknastöðvar, í þessu tilfelli Læknasetursins. Þessi greiðsla flokkast því ekki með heilbrigðiskostnaði, því greiðslan fer ekkert inn í þann uppsöfnunarflokk.

Eins og gefur að skilja er þessi innheimta algjörlega ólögmæt og á sér engar löglegar forsendur. EKKERT viðskiptasamband er milli viðkomandi læknastöðvar og sjúklings. Af þeirri ástæðu hefur læknastöð enga réttarstöðu til að krefja sjúkling um gjald fyrir komu til einhvers læknis á lækanstöðinni. Ég krafðist því endurgreiðslu þar sem um ólögmæta gjaldtöku væri að ræða.

Frekar en lenda í innheimtuaðgerðum, féllst Læknasetrið á að endurgreiða hið ólögmæta gjald, eins og meðfylgjandi kvittun fyrir innborgun sýnir.   Ég verð að segja að mig undrar stórlega að ekki skuli vera búið að stöðva þessa ólögmætu gjaldtöku af sjúklingum, þar sem þessi gjaldtaka er svo augljóslega ólögmæt og röng í alla staði.  Ég mun taka þetta fyrir á  næsta aðalstjórnarfundi hjá ÖBÍ, sem verður næstkomandi miðvikudag 20. júní. Öryrkjabandalagið þarf sannarlega að láta betur í sér heyra um þá ólögmætu upptöku á fjármunum, sem þarna er framkvæmd hjá sjúklingum. Það er afar sérstakt að fólk sem kallast á heilbrigt og til þess fært, andlega og líkamlega að veita sjúku fólki hjálp, skuli með ólögmætum hætti knýja fram sérstakar greiðslur til sín; greiðslur sem sérstaklega virðast sniðnar til að fara framhjá því kerfi sem starfað er eftir og greiðast eiga af fólki sem einungis nýtur lífeyris frá Tryggingastofnun og lífeyrissjóðum. Þetta verður að stöðva nú þegar og endurgreiða það fé sem með þessum ólögmæta hætti hefur verið haft af sjúklingum.

